
ᐅᖃᖅᑎ ᑭᐊᕙᓐ ᐅᐳᕋᐃᐊᓐᒧᑦ, ᒪᓕᒐᓕᐅᖅᑎᐅᖃᑕᐅᔪᖅ 
ᐅᖃᖅᑎᒋᔭᐅᓪᓗᓂ, 
ᓄᓇᕗᒥ ᒪᓕᒐᓕᐅᕐᕕᖓᓐᓄᑦ 
 
 
ᐅᖃᖅᑎᒧᑦ: 
 ᓯᕗᓪᓕᖅᐹᒥ ᐃᒻᒥᒧᑦ ᐊᒡᕕᐊᕈᑎᖃᖅᑐᓄᑦ ᖃᐅᔨᓴᖅᑎᒋᔭᐅᒐᒪ (ᑲᒥᓴᓇᕆᔭᐅᒐᒪ) 
ᓄᓇᕗᒥᐅᓄᑦ, ᖁᕕᐊᓱᒃᑐᒻᒪᕆᐅᕗᖓ ᑐᓂᓯᔭᕆᐊᒃᓴᖅ ᓯᕗᓪᓕᖅᐹᑦᑎᐊᒥ 
ᐅᓂᒃᑳᓕᐊᕆᓯᒪᔭᓐᓂᒃ ᐊᕐᕌᒍᓕᒫᕐᓯᐅᑎᒧᑦ ᒪᓕᒃᖢᒋᑦ ᓇᓴᐅᑎᓕᒃ 3-ᒥᒃ ᒪᓕᒐᓕᐅᖅᑎᒃᑯᑦ 
ᐊᒻᒪ ᓯᕗᓕᖅᑎᒃᑯᑦ ᑲᑎᒪᔨᖏᑕ ᐱᖁᔭᕐᔪᐊᖓᑦ. 
 
 ᐅᐱᑦᑐᒻᒪᕆᐅᔪᖓ ᑎᑎᕋᕐᕕᖕᒥᒃ ᑲᒪᑎᑕᐅᓕᕋᒪ ᐊᒻᒪ ᖁᔭᓕᔪᖓ 
ᑐᙵᓱᒃᑎᑕᐅᑦᑎᐊᓚᐅᕋᒪ ᐃᓕᑦᓯᓐᓄᑦ ᐃᖅᑲᓇᐃᔭᖃᑎᒋᔭᑦᓯᓐᓄᓪᓗ.  ᓂᕆᐅᑦᑎᐊᖅᑐᖓ 
ᐃᑲᔪᖅᓯᔭᕆᐊᒃᓴᖅ ᐃᓕᑦᓯᓐᓂᒃ ᐊᒻᒪ ᓴᙱᔪᒥᒃ ᐱᓕᕆᖃᑎᖃᕈᒪᓪᓗᖓ 
ᓄᓇᕗᒥᐅᑕᐅᔪᓂᒃ ᐊᒻᒪᓗ ᒪᓕᒐᓕᐅᕐᕕᖓᓐᓂᒃ. 
 
 ᐊᕐᕌᒍᓄᑦ 30-ᓄᑦ ᐅᑭᐅᖅᑕᖅᑐᒥᐅᓂᒃ ᐃᖅᑲᓇᐃᔭᖃᑎᖃᕐᓯᒪᓕᕋᒪ, 
ᓄᓇᕗᒥᐅᓂᒃᓗ ᖃᐅᔨᒪᓪᓗᖓ ᓂᕈᐊᕐᓯᓂᕆᓚᐅᖅᑕᖓᑕ ᐊᐅᓚᓂᕆᓚᐅᖅᑕᖓᓂᒃ 
ᐅᓄᖅᑐᓂᒃ ᐊᐱᖅᓱᖃᑦᑕᓚᐅᖅᑎᓪᓗᒋᑦ ᓂᕈᐊᖅᑕᐅᓚᐅᕋᒪ ᐅᐱᑦᑎᐊᖅᑐᖓ.  
ᑲᔪᓯᔪᒪᓂᖃᖅᑐᖓ ᐃᓕᓐᓂᐊᖅᑎᓪᓗᒋᑦ ᒪᓕᒐᓕᐅᖅᑎᐅᖃᑕᐅᔪᑦ, ᐊᒻᒪ 
ᐃᓕᑉᐹᓪᓕᕈᒪᒋᓪᓗᖓ ᓄᓇᖓᓂᒃ ᐃᓄᖁᑎᖏᓐᓂᒡᓗ.  ᐃᑲᔪᖃᑎᒌᑦᑎᐊᕈᒪᕗᖓ 
ᑲᔪᓯᓂᖃᑦᑎᐊᕈᒪᓪᓗᖓᓗ ᐃᓗᐃᑦᑑᑦᑎᐊᕐᓗᖓ.  ᑲᑐᔾᔨᓗᑕ 
ᐱᕚᓪᓕᖅᑎᑦᑎᔪᓐᓇᕐᓂᐊᕋᑦᑕ ᐱᔨᑦᑎᕋᖅᑕᑦᑎᓐᓂᒃ. 
 
 ᑖᒃᑯᐊ ᐅᓂᒃᑳᓕᐊᕆᔭᐅᓯᒪᔪᑦ ᓯᕗᓪᓕᖅᐹᒥ ᓄᓇᕗᒥ ᓂᕈᐊᕐᓂᐅᓚᐅᖅᑐᒧᑦ 
ᐅᓂᒃᑲᐅᓯᖃᖅᑐᑦ ᐊᐃᕐᕆᓕ 1, 1999-ᒥᑦ ᒫᔾᔨ 31, 2000 ᑎᑭᓪᓗᒍ.  ᐊᑯᕐᖓᓐᓂ 
ᐊᐃᕐᕆᓕ 26 ᐊᒻᒪᓗ ᑎᓯᐱᕆ 14, 1999, ᒥᔅᑕ ᕋᐳᑦ ᑲᓛᒃ, ᖃᐅᔨᓴᖅᑎᒋᔭᐅᓚᐅᖅᐳᖅ 
ᐱᐅᓯᓕᕆᓂᕐᒧᑦ ᑲᒥᓴᓇᐅᓪᓗᓂ ᐃᐅᓪᐴᑕᒥᐅᓂ ᐊᒻᒪ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ 
ᖃᐅᔨᓴᖅᑎᐅᓯᓐᓇᕐᖢᓂ ᓄᓇᑦᓯᐊᒥᐅᓄᑦ, ᐃᒻᒥᒧᑦ ᐊᒡᕕᐊᕈᑎᖃᖅᑐᓄᑦ 
ᖃᐅᔨᓴᖅᑎᒋᔭᐅᓪᓗᓂᓗ ᓄᓇᕗᒥᐅᓄᑦ.  ᑎᒃᑯᐊᖅᑕᐅᓕᓚᐅᕐᓯᒪᕗᖓ 
ᖃᐅᔨᓴᖅᑎᒋᔭᐅᑲᐃᓐᓇᕐᓂᐊᖅᑎᓪᓗᖓ ᐃᒻᒥᒧᑦ ᐊᒡᕕᐊᕈᑎᖃᖅᑐᓄᑦ ᔮᓐᓄᐊᕆ 20, 
2000-ᒥ, ᐊᒻᒪ ᓇᓗᓇᐃᖅᑕᐅᓪᓚᕆᒃᖢᓂ ᑎᒃᑯᐊᖅᑕᐅᓂᕆᓯᒪᔭᕋ ᒫᔾᔨ 22, 2000-
ᖑᓕᖅᑎᓪᓗᒍ.  ᐊᒃᓱᒻᒪᕆᐅᔪᖅ ᖁᔭᓕᓯᒪᕗᖓ, ᒥᔅᑕ ᑲᓛᒃᒧᑦ ᐊᒻᒪᓗ ᑎᑎᕋᖅᑎᖓᓐᓄᑦ 
ᓄᓇᕗᒥ ᒪᓕᒐᓕᐅᖅᑎᒃᑯᑦ ᔮᓐ ᑯᐊᒃᒥᒃ, ᑐᓴᖓᒃᓴᐅᔪᓂᒃ ᑐᓂᓯᖃᑦᑕᓚᐅᕐᓂᖏᓐᓄᑦ 
ᑭᐅᖃᑦᑕᕆᐊᖃᖅᑎᓪᓗᖓ ᑎᒃᑯᐊᖅᑕᐅᓚᐅᖏᓐᓂᓐᓂ.  ᖁᔭᓕᑦᑎᐊᖅᐳᖓ 
ᐃᑲᔪᖅᑕᐅᖃᑦᑕᓚᐅᕋᒪ ᑖᒃᑯᓇᙵᑦ ᐊᒻᒪᓗ ᐃᖅᑲᓇᐃᔭᖅᑎᐅᔪᓂᑦ ᐊᓯᖏᓐᓂᑦ. 



 
 ᓇᓴᐅᑎᓕᒃ 79.3(1)-ᒥᒃ ᒪᓕᒐᓕᐅᖅᑎᒃᑯᑦ ᓯᕗᓕᖅᑎᒃᑯᓪᓗ ᐱᖁᔭᕐᔪᐊᖓᓐᓂ 
ᐅᖃᕐᓯᒪᖕᒪᑦ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᖃᐅᔨᓴᖅᑎᐅᔪᖅ ᐅᓂᒃᑳᓕᐅᖃᑦᑕᖁᓪᓗᒍ 
ᐅᖃᖅᑎᒧᑦ ᐊᕐᕌᒍᑕᒫᑦ ᐅᑯᐊ ᐱᓪᓗᒋᑦ: 
 
 
ᓴᖅᑭᑦᑎᓂᕐᒧᑦ ᑎᑎᕋᕐᓯᒪᔪᑦ ᑐᖅᑯᖅᑕᐅᓂᖏᑦ 
 
 ᐊᑖᓂ ᓇᓴᐅᑎᓕᐅᑉ 77(1)-ᒥ ᒪᓕᒐᓕᐅᖅᑎᓕᒫᑦ ᑎᑎᕋᕐᓯᒪᔪᓂᒃ 
ᑐᓂᓯᔭᕆᐊᖃᕐᒪᑕ ᓴᖅᑭᑦᑎᓂᕐᒧᑦ  ᐅᓪᓗᐃᑦ 60 ᐊᓂᒍᓚᐅᖏᓐᓂᖏᓐᓂ ᓯᕗᓪᓕᖅᐹᒥ 
ᒪᓕᒐᓕᐅᖅᑎᒃᑯᑦ ᑲᑎᒪᓚᐅᖅᑎᓪᓗᒋᑦ ᓂᕈᐊᓚᐅᖅᑎᓪᓗᒋᑦ ᒪᓕᒐᓕᐅᖅᑎᐅᓂᐊᖅᑐᓂᒃ, 
ᐊᒻᒪ ᐊᕐᕌᒍᑕᒫᑦ ᑕᐃᒪᐃᓕᐅᖃᑦᑕᕆᐊᖃᕐᖢᑎᒃ ᑭᖑᕐᖓᒍᑦ.  ᓯᕗᓪᓕᖅᐹᒥ 
ᑲᑎᒪᕐᔪᐊᕐᓂᖓᑦ ᒪᓕᒐᓕᐅᖅᑎᖏᑕ ᓄᓇᕗᒥᐅᑦ ᐱᒋᐊᓚᐅᕐᓯᒪᔪᖅ ᐅᓪᓗᐊᓂ 
ᓯᕗᓪᓕᖅᐹᖓᓂ ᓄᓇᕗᙳᖅᑎᑕᐅᓚᐅᖅᑎᓪᓗᒋᑦ, ᐊᐃᕐᕆᓕ 1, 2000-ᒥ, ᑕᐃᒪᐃᒻᒪᑦ 
ᓯᕗᓪᓕᖅᐹᒥ ᒪᓕᒐᓕᐅᖅᑎᐅᓂᐊᖅᑎᓪᓗᒋᑦ ᓂᕈᐊᖅᑕᐅᓯᒪᔪᑦ ᑎᑎᕋᕐᓯᒪᔪᓂᒃ 
ᓴᖅᑭᑦᑎᓂᕐᒧᑦ ᑐᓂᓯᔭᕆᐊᖃᓚᐅᖅᑐᑦ ᐅᓪᓗᐃᑦ 45 ᐊᓂᖑᕐᓯᒪᓕᖅᑎᓪᓗᒋᑦ 
ᓂᕈᐊᓚᐅᖅᑎᓪᓗᒋᑦ ᐅᕝᕙᓘᓐᓃᑦ ᐅᖓᕙᕆᐊᖅᑕᐅᓪᓗᓂ ᐃᓱᓕᕝᕕᒃᓴᓕᐊᖑᓯᒪᔪᖅ. 
 
 ᑐᓴᖅᑎᑕᐅᓯᒪᔪᖓ ᑎᑎᕋᖅᑎᒧᑦ ᒪᓕᒐᓕᐅᖅᑎᐅᔪᓕᒫᑦ ᑎᑎᕋᕐᓯᒪᔪᓂᒃ 
ᓴᖅᑭᑦᑎᖁᔨᓂᕐᒧᑦ ᑐᓂᓯᔪᐃᓐᓇᐅᓚᐅᖅᑐᑦ ᑭᖑᕙᖅᑐᖃᕋᓂ. 
 
ᑲᓐᑐᕌᒃᓯᓂᕐᒧ ᐱᔪᓐᓇᐅᑎᑦ 
 
 ᓇᓴᐅᑎᓕᒃ 75.1 ᒪᓕᒐᓕᐅᖅᑎᐅᔪᓂᒃ ᐃᒪᓐᓇᐃᓕᐅᖅᑎᑦᑎᔪᓐᓇᕐᒪᑦ ᐅᕝᕙᓘᓐᓃᑦ 
ᒪᓕᒐᓕᐅᖅᑎᐅᓚᐅᕐᓯᒪᔪᖅ ᑐᒃᓯᕋᐅᑎᓕᐅᕐᓗᓂ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ 
ᖃᐅᔨᓴᖅᑎᒧᑦ ᐊᖏᕐᓯᓂᐊᓕᕈᓂ ᑳᓐᑐᕋᖑᔪᒥᒃ ᖃᐅᔨᒋᐊᕐᕕᒋᓗᒍ ᑎᒍᔪᓐᓇᕐᒪᖔᒍᑦ 
ᑳᓐᑐᕋᒃᑕᕆᓂᐊᖅᑕᓂ ᐅᕝᕙᓘᓐᓃᑦ ᐱᔭᕆᐊᖃᖏᒻᒪᖔᒍᑦ.  ᐅᓂᒃᑳᓕᐅᖃᑦᑕᕆᐊᖃᕋᒪ 
ᑕᐃᒪᓐᓇᐃᑦᑐᓂᒃ ᐱᔪᓐᓇᐅᑎᓕᐅᖅᑕᐅᓯᒪᔪᓂᒃ. 
 
  ᑕᐃᒪᓐᓇᐃᑦᑐᓂᒃ ᑳᓐᑐᕌᒃᑕᕈᑎᒃᓴᓂᒃ ᐊᖏᕐᓯᓚᐅᖏᑦᑐᖓ 
ᐱᓇᓱᒃᑐᖃᓚᐅᖏᒻᒧᑦ. 
 
ᐅᖓᕙᕆᐊᖅᑕᐅᓂᖓ ᐱᕕᒃᓴᐅᔫᑉ 
 
 ᓇᓴᐅᑎᓕᒃ 79.1 ᒪᓕᒐᓕᐅᖅᑎᐅᔪᓂᒃ ᐱᔪᓐᓇᖅᑎᑕᐅᕗᑦ ᐊᐱᕐᓱᕈᓐᓇᕐᓂᕐᒥᒃ 
ᐃᒻᒥᒧᑦ ᐊᒡᕕᐊᕈᑎᖃᖅᑐᓄᑦ ᖃᐅᔨᓴᖅᑎᐅᔪᒧᑦ (ᑲᒥᓴᓇᒧᑦ) ᑭᓱᑐᐃᓐᓇᕐᒧᑦ 
ᑭᒡᓕᓕᐊᕆᔭᐅᓯᒪᔪᑦ ᐱᕕᒃᓴᐅᔪᑦ ᐅᖓᕙᕆᐊᖅᑕᐅᖁᓗᒍ.  ᐊᒻᒪᓗ 



ᐅᓂᒃᑳᓕᐅᕆᐊᖃᕆᓪᓗᖓ ᑭᓱᑐᐃᓐᓇᕐᒧᑦ ᐅᖓᕙᕆᐊᖁᔨᔪᖃᕐᓂᖅᐸᑦ ᐊᒻᒪᓗ 
ᓇᓗᓇᐃᕆᐊᖃᖅᖢᖑ ᓇᓪᓕᐊᒃ ᒪᓕᒐᓕᐅᖅᑎᐅᔪᖅ ᐅᖓᕙᕆᐊᖁᔨᓗᓂ ᐱᓐᓂᕐᒪᖔᑦ. 
 
  ᑕᐃᒪᓐᓇᐃᑦᑐᓂᒃ ᐅᖓᕙᕆᐊᕈᑎᓂᒃ ᐱᔪᖃᓚᐅᖏᑦᑐᖅ. 
 
 
ᐊᓪᓚᕕᐅᑉ ᐱᓕᕆᐊᖏᑦ 
 
 ᓄᓇᕗᑦ ᓴᖅᑭᑕᐅᓚᐅᖅᑳᖅᑎᓐᓇᒍ ᐊᐃᕐᕆᓕ 1, 1999-ᒥ, ᓂᕈᐊᒐᒃᓴᐅᔪᑦ 
ᒪᓕᒐᓕᐅᕐᕕᖕᒧᑦ ᐊᒻᒪ ᓯᕗᓪᓕᖅᐹᒥ ᓂᕈᐊᖅᑕᐅᓯᒪᔪᑦ ᐅᖃᐅᔾᔭᐅᒋᐊᕈᓐᓇᓚᐅᖅᑐᑦ 
ᐱᐅᓯᕐᒧᑦ ᑭᐅᓯᔪᓐᓇᕐᓂᕐᒧᓪᓗ ᖃᐅᔨᓴᖅᑎᓂᖅ, ᐅᑯᐊᖑᓚᐅᖅᑐᑦ, ᔮᓐ ᐊᒪᕈᐊᓕᒃ ᐊᒻᒪᓗ 
ᕋᔭ ᑕᓯᐊᐃ ᑎᒃᑯᐊᖅᑕᐅᓯᒪᓪᓗᑎᒃ ᑲᒥᓇᓴᕆᔭᐅᑲᐃᓐᓇᖅᑐᒧᑦ ᓄᓇᕗᒥ, 
ᑎᒃᑯᐊᕐᓯᓚᐅᖏᓐᓂᖏᓐᓂ ᓄᓇᕗᒥ ᐃᒻᒥᒧᑦ ᐊᒡᕕᐊᕈᑎᓕᖕᓄᑦ ᖃᐅᔨᓴᖅᑎᐅᓂᐊᖅᑐᒥᒃ, 
ᒥᔅᑕ ᑲᓛᒃ, ᐅᖃᐅᓯᕆᒃᑲᐅᒐᒃᑯ ᓯᕗᓪᓕᕐᒥ, ᐊᑐᐃᓐᓇᐅᖏᓐᓇᓚᐅᖅᑐᖅ 
ᒪᓕᒐᓕᐅᖅᑎᐅᔪᓄ.  ᐅᖃᕐᓯᒪᒋᓪᓗᓂᓗ ᐅᖃᐅᔾᔨᒋᐊᓚᐅᕐᓯᒪᓂᖓᓂᒃ ᑎᑎᕋᕐᓯᒪᔪᑎᒍᑦ 
ᒪᓕᒐᓕᐅᖅᑎᐅᖃᑕᐅᔪᓄᑦ ᐱᔾᔪᑎᒋᓪᓗᒋᑦ ᐱᓯᓇᓯᐅᔪᓄᑦ ᐊᒃᑐᐊᓂᖃᕐᒪᖔᑕ 
ᐊᐱᖅᓱᖅᑕᐅᓪᓗᑎᒃ ᐊᒻᒪᓗ ᒐᕙᒪᒃᑯᓐᓄᑦ ᑳᓐᑐᕋᖓᔪᓄᑦ ᐊᒃᑐᐊᓂᖃᕐᒪᖔᑕ. 
 
 ᑕᐃᒪᓕ ᑎᒃᑯᐊᖅᑕᐅᓚᐅᖅᑎᓪᓗᖓ ᖃᐅᔨᓴᖅᑎᒋᔭᐅᓂᐊᓕᖅᑎᓪᓗᖓ ᐃᒻᒥᒧᑦ 
ᐊᒡᕕᐊᕈᑎᖃᖅᑐᓄᑦ ᔮᓐᓄᐊᕆ 20, 2000-ᖑᑎᓪᓗᒍ, ᐃᒪᓐᓇᐃᑦᑐᒪᓚᐅᖅᐳᖓ, 
ᐃᖅᑲᓇᐃᔭᖃᑎᒋᑦᑎᐊᕐᓗᒍ ᒥᔅᑕ ᑲᓛᒃ ᑎᑎᕋᕐᕕᖓ ᐊᒻᒪᓗ ᐃᖅᑲᓇᐃᔭᖅᑎᖏᑦ 
ᒪᓕᒐᓕᐅᕐᕕᖕᒥ, ᐃᓕᓐᓂᐊᓗᖓᓗ ᐱᖁᔭᕐᔪᐊᖏᓐᓂᒃ ᐊᒻᒪᓗ ᐅᓂᒃᑳᓕᐅᕈᓯᖏᓐᓂᒃ, 
ᑐᓴᐅᒪᑎᑦᑎᓂᖏᓐᓂᒃ ᐊᓯᖏᓐᓂ ᒐᕙᒪᐅᔪᓂᒃ ᓄᓇᕗᑦ ᓯᓚᑖᓃᑦᑐᓂᒃ ᐊᒻᒪ 
ᑐᑭᓯᒋᐊᕈᑎᓂᒃ ᑎᑎᕋᕐᓗᖓ ᐊᑐᖅᑕᐅᓂᐊᖅᑐᓂᒃ ᒪᓕᒐᓕᐅᖅᑎᐅᖃᑕᐅᔪᓄᑦ.  
ᐱᓗᐊᖅᑐᒥᒃ, ᐃᔨᒋᓂᖅᓴᐅᓚᐅᖅᐳᖓ ᓄᓇᕗᒥᐅᑦ ᐱᖁᔭᕐᔪᐊᖏᓐᓂᒃ, ᑕᐃᒃᑯᐊ 
ᐱᔭᐅᓯᒪᓪᓗᑎᒃ ᓄᓇᑦᓯᐊᑉ ᐱᖁᔭᕐᔪᐊᕆᓚᐊᖅᑕᖏᓐᓂᑦ ᐊᒻᒪᓗ ᐅᓂᒃᑳᓕᐊᕆᓯᒪᔭᖏᓐᓂᑦ 
ᖃᐅᔨᓴᖅᑎᐅᑲᐃᓐᓇᓚᐅᖅᑐ ᕿᒥᕐᕈᓯᒪᓪᓗᑎᒃ ᐱᖁᔭᕐᔪᐊᖏᓐᓂᒃ ᓄᓇᑦᓯᐊᑉ 
ᒪᓕᒐᓕᐅᖅᑎᖏᓐᓄᑦ ᓄᑖᓄᑦ. 
 
 ᒫᔾᔨᐅᓕᖅᑎᓪᓗᒍ, ᓯᕗᕐᖓᒍᑦ ᐊᒻᒪᓗ ᑭᖑᕐᖓᒍᑦ ᒪᓕᒐᓕᐅᖅᑎᐅᔪᑦ 
ᐱᙳᖅᑎᑕᐅᓚᐅᖅᑎᓪᓗᒋᑦ, ᑲᑎᖃᑎᒋᖃᑦᑕᓚᐅᖅᑕᒃᑲ ᒪᓕᒐᓕᐅᖅᑎᐅᖃᑕᐅᔪᑦ 
ᑲᑎᙵᓪᓗᑎᒃ ᐊᒻᒪᓗ ᐊᑐᓃᖓᑎᓪᓗᒋᑦ.  ᐅᓂᒃᑳᖃᑦᑕᓚᐅᖅᑐᖓ ᑭᓇᐅᖕᒪᖔᕐᒪᑦ 
ᒪᓕᒐᓕᐅᖅᑎᐅᔪᓄᑦ ᐊᒻᒪᓗ ᕿᒥᕐᕈᓪᓗᒋᑦ ᐱᖁᔭᕐᔪᐊᖏᑦ ᑲᒪᒋᔭᕆᐊᖃᖅᑕᒃᑲ.  
ᓇᓗᓇᐃᓚᐅᕐᒥᔭᕋ ᐊᑐᐃᓐᓇᐅᓂᓐᓂᒃ ᐋᖅᑭᒋᐊᕐᓯᔪᒪᓐᓂᕈᑎᒃ ᐅᕝᕙᓘᓐᓃᑦ 
ᒪᓕᒐᓕᐅᕐᓯᔪᒪᓐᓂᕈᑎᒃ ᓄᑖᓂᒃ ᐃᓕᖅᑯᓯᕆᔭᐅᔪᖅ ᐊᑐᖅᑕᐅᓗᓂ ᐊᒻᒪᓗ 
ᐱᖅᑯᓯᕆᔭᐅᔪᑦ.  ᑲᑎᖃᑎᒋᓚᐅᕐᒥᔭᒃᑲ ᒥᓂᓯᑕᐃᑦ ᐃᑲᔪᖅᑎᖏᑦ.  ᐱᖓᓱᓂᒃ 
ᑎᑎᕋᕐᓯᒪᔪᓂᒃ ᑐᓂᓯᓚᐅᖅᑐᖓ ᑮᓇᐅᔭᖅᑐᕈᑎᒃᓴᐃᑦ ᐊᐅᓚᓂᖓᓄᑦ ᐅᓂᒃᑳᓯᒪᔪᓂᒃ 
ᐊᒻᒪᓗ ᐊᖏᕐᓯᓂᕐᒥᒃ ᓄᑖᑦ ᒐᕙᒪᐅᔪᑦ ᑳᓐᑐᕌᒃᑎᑦᑎᓂᕐᒧᑦ ᐊᑐᐊᒐᔪᓂᒃ, ᐊᒻᒪᓗ 



ᒪᓕᒐᓕᐅᖅᑎᐅᖃᑕᐅᔪᑦ ᑳᓐᑐᕌᒃᓯᒪᓂᖏᓐᓂᒃ ᒐᕙᒪᒃᑯᓐᓄᑦ.  ᐃᓘᓐᓇᖏᑦ  
ᒪᓕᒐᓕᐅᖅᑎᐅᖃᑕᐅᔪᑦ ᑎᑎᕋᕐᓯᒪᔪᓂᒃ ᐅᓂᒃᑳᕐᓯᒪᔪᓂᒃ ᑐᔭᐅᔪᐃᓐᓇᐅᓚᐅᖅᑐᑦ--"ᐃᒻᒥᒧᑦ 
ᐊᒡᕕᐊᕈᑎᖃᕐᓗᓂ ᐃᓅᒐᓱᐊᕈᑎᑦ" ᐃᑲᔪᕈᑕᐅᔪᓐᓇᖅᑐᑦ ᑐᓂᓪᓗᒋᑦ -- ᑖᒃᑯᐊᓗ 
ᐅᖃᓕᒫᒐᐅᔪᑦ ᐃᑲᔪᕈᑎᐅᔪᑦ ᐱᓯᒪᔭᐅᖏᓐᓇᕆᐊᖃᖅᑐᑦ ᐊᑐᐃᓐᓇᐅᑎᑕᐅᓗᑎᒃ 
ᐊᑐᖅᑕᐅᔭᕆᐊᖃᓯᑲᓪᓚᖕᓂᖅᐸᑕ. 
 
 ᓄᕐᖑᐊᓂ ᒫᔾᔨ 31, 2000, ᑐᒃᓯᕋᖅᑐᖃᓚᐅᖏᑦᑐᖅ ᒪᓕᒐᓕᐅᖅᑎᐅᖃᑕᐅᔪᒥᒃ 
ᑎᑎᕋᕐᓯᒪᔪᑎᒍᑦ ᒪᓕᒃᓗᒍ ᐱᖁᔭᕐᔪᐊᒥ ᓇᓴᐅᑎᓕᒃ 79.2.  ᑭᓯᐊᓂᓕ, ᐅᖃᐅᓯᒃᑯᑦ 
ᐅᖃᐅᔾᔨᒋᐊᓚᐅᖅᑐᖓ ᒪᓕᒐᓕᐅᖅᑎᐅᖃᑕᖁᐅᔪᓄᑦ ᑭᐅᓪᓗᒍ ᐊᐱᖅᑯᑕᐅᖃᑦᑕᓚᐅᖅᑐᑦ 
ᒪᓕᒐᓕᐅᖅᑎᐅᔪᓄᑦ, ᐃᓚᖓᓐᓂ ᐱᖃᑎᖃᓚᐅᕆᕗᖓ ᒪᓕᒐᓕᐅᖅᑎᐅᑉ ᐊᐃᑉᐸᖓᓂᒃ. 
 
 ᑎᑎᕋᕐᕕᒐ ᓴᖅᑭᔮᓗᐊᖏᑦᑐᒐᓗᐊᖅ, ᓄᓇᕗᒥ ᑎᑎᕋᕐᕕᖃᖏᓐᓂᓐᓄᑦ.  ᑭᓯᐊᓂᓕ, 
ᖃᓂᒃᓴᕐᓂᐊᖅᐳᖓ ᐊᒻᒪᓗ ᐊᑐᐃᓐᓇᐅᖏᓐᓇᑦᑎᐊᕐᓂᐊᖅᐳᖓ ᒪᓕᒐᓕᐅᖅᑎᐅᖃᑕᐅᔪᓄᑦ 
ᖃᓄᑐᐃᓐᓇᖅ ᐊᒻᒪ ᖃᕆᓴᐅᔭᑎᒍᑦ, ᐅᖃᓚᐅᑎᒃᑯᑦ, ᓱᒃᑲᔪᒃᑯᓪᓗ, ᐊᒻᒪ 
ᖁᕕᐊᓱᑦᑎᐊᕋᔭᕐᒥᔪᖓ ᓄᓇᕗᒧᐊᕈᓐᓇᕈᒪ ᐱᔭᕆᐊᖃᓕᕌᖓᑦ.  ᖁᕕᐊᒋᑦᑎᐊᖅᑕᕋ 
ᓯᕗᓪᓕᖅᐹᒥ ᐃᖅᑲᓇᐃᔭᖅᑎᓪᓗᖓ ᓄᓇᕗᒥ ᒪᓕᒐᓕᐅᖅᑎᒃᑯᖏᓐᓄᑦ ᐊᒻᒪ 
ᓂᕆᐅᑦᑎᐊᕐᓂᐊᖅᐳᖓ ᐃᑲᔪᖃᑎᒌᑦᑎᐊᓂᐊᕐᓂᑦᑎᓐᓂᒃ ᐊᒻᒪ 
ᐃᖅᑲᓇᐃᔭᖃᑎᖃᑦᑎᐊᕐᓂᓐᓂᒃ ᒪᓕᒐᓕᐅᖅᑎᐅᖃᑕᐅᔪᓂᒃ. 
 
 
 
ᑎᑎᕋᐃᑦ ᑐᓂᔭᐅᔪᑦ ᔪᓚᐃ 25, 2000-ᖑᑎᓪᓗᒍ. 
 
ᑎᑎᕋᖅᑐᖅ, 
 
ᕌᐳᑦ ᓯᑖᓐᔅᐱᐅᕆ 

